
చాటుపద్యరత్నాకరము








ఆసమస్యనే:—భాగవతార్థము వచ్చునట్లు పూరించినవిధము;



చ. అనఘసురేశ! వాయుసఖ! అర్యమనందన! రాక్షసేంద్ర! యో

   వననిధినాథ! గంధవహ! వైశ్రవణా! నిటలాక్ష! తాను

   రమ్మనుమని చెప్పె మాధవుఁడు మారునిపెండ్లికి మిమ్మునందఱిన్

   నిను నిను నిన్ను నిన్ను మఱినిన్నును నిన్నును నిన్ను నిన్నునున్.



సమస్య:—పసిఁడిసళాకుతీఁగెకును బర్వతము ల్వికసించి నవ్వఁగన్



చ. విసువక పల్లవాళిఁదిని వేడ్కఁ బికంబులు మ్రోయఁగా వసం

   తసమయహేమకారకుఁడు తద్దయు వేడుక భూషణంబులన్

   బస వనలక్ష్మిఁ గూర్చుకొని భాసిలు సంపగిపువ్వు పేరిమే

   ల్పసిఁడిసళాకుతీఁగెకును బర్వతము ల్వికసించి నవ్వఁగన్.



సమస్య:—ఎలుకలు తమకలుఁగులోని కేనుఁగు నీడ్చెన్



క. ఇలలో నిద్దఱురాజులు

   మలయుచుఁ జదరంగమాడి మాపటివేళన్

   జల మెత్తి కట్ట మఱచిన

   నెలుకలు తమకలుఁగులోని కేనుఁగు నీడ్చెన్.



సమస్య:—మీనాక్షికిఁ గుచములారు మీనశరీరా!



క. సూనశరుఁడు నారసమునఁ

   బూనిక సుమకందుకములఁ బొసఁగించె ననం

   గాను విలసిల్లె నెంతయు

   మీనాక్షికిఁ గుచము లారు మీనశరీరా!

		 ఈ పేజీలో చివరి మార్పు 19 జనవరి 2021న 04:32కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

